
BOSHLANG‘ICH SINF 
O‘QITUVCHILARIDA 

INNOVATSION FAOLIYAT 
KO‘NIKMALARINI 

TAKOMILLASHTIRISHNING 
MODULLI TEXNOLOGIYALARI

Saliyeva Perdexan Alimbetovna
Qoraqalpog‘iston Respublikasi Pedagogik Mahorat Markazi

“Maktabgacha, boshlang‘ich va maxsus ta’lim metodikalari” kafedrasi
dotsenti, pedagogika fanlari bo‘yicha falsafa doktori (PhD)

Annotatsiya: Boshlang‘ich sinf o‘qituvchilarida innovatsion faoliyat ko‘nikmalarini takomillashtirishda modulli texnologi­
yalardan foydalanishning nazariy va amaliy jihatlari tahlil qilinadi. Zamonaviy ta’lim talablari asosida umumiy o‘rta ta’lim 
maktablari pedagog xodimlarining kasbiy bilim, ko‘nikma va malakalarini rivojlantirish, ularning pedagogik mahorati 
hamda kasbiy kompetentligini muntazam ravishda oshirish zarurati asoslab beriladi. Modulli texnologiyalar ta’lim jara
yonini samarali loyihalash, o‘qituvchilarning innovatsion yondashuvlarini rivojlantirish hamda mustaqil ta’lim faoliyatini 
tashkil etishda muhim didaktik imkoniyatlarga ega ekanligi yoritiladi.

Kalit so‘zlar: modul algoritmi, ta’lim jarayonini loyihalash, kasbiy kompetentlik, pedagogik mahorat, didaktik resurslar, 
interfaol yondashuv, mustaqil ta’lim.
Abstract: Theoretical and practical aspects of using modular technologies to improve the innovative activity skills of 
primary school teachers are analyzed. In accordance with modern educational requirements, the development of pro­
fessional knowledge, skills, and competencies of teachers in general secondary schools, as well as the continuous 
improvement of their pedagogical mastery and professional competence, is substantiated. It is emphasized that modular 
technologies provide effective didactic opportunities for instructional design, the development of teachers’ innovative 
approaches, and the organization of independent learning.

Key words: module algorithm, instructional design, professional competence, pedagogical mastery, didactic resources, 
interactive approach, independent learning.
Аннотация: Рассматриваются теоретические и практические аспекты использования модульных технологий в 
совершенствовании навыков инновационной деятельности учителей начальных классов. В соответствии с совре­
менными требованиями системы образования обосновывается необходимость развития профессиональных 
знаний, умений и навыков педагогических работников общеобразовательных школ, а также систематического 
повышения их педагогического мастерства и профессиональной компетентности. Показано, что модульные тех­
нологии обладают значительным дидактическим потенциалом в проектировании образовательного процесса, 
развитии инновационной активности педагогов и организации самостоятельного обучения.

Ключевые слова: алгоритм модуля, проектирование образовательного процесса, профессиональная компе­
тентность, педагогическое мастерство, дидактические ресурсы, интерактивный подход, самостоятельное обра­
зование.

KIRISH
O‘zbekiston dunyo hamjamiyatida o‘zining munosib o‘rnini egallab borayotgan bugungi kunda globalla­

shayotgan sharoitning o‘ziga xos jihatlaridan biri – yangi texnologiyalarni amaliyotga joriy etishni talab etadi. 
Zero, texnologiyalar ishlab chiqarish, ta’lim va mutaxassislar salohiyatiga ijobiy ta’sir o‘tkazuvchi omillardan biri 
sifatida ahamiyatlidir. Bu borada, ayniqsa, ta’lim, xususan boshlang‘ich ta’lim hal qiluvchi ahamiyat kasb etadi. 
Chunki boshlang‘ich ta’limda qo‘yilgan poydevor ta’limning keyingi bosqichlarida ta’lim sifati va samaradorligini 
ta’minlashning muhim omillaridan biridir. Shuning uchun ham boshlang‘ich sinf o‘qituvchisining innovatsion 
pedagogik faoliyati zamonaviy ta’lim amaliyotining dolzarb muammolaridan biri sanaladi.

MAVZUGA OID ADABIYOTLAR SHARHI
Pedagogik texnologiyalarni ta’lim jarayoniga joriy etish masalasi o‘zbek pedagogika ilmida keng o‘rga

nilgan. Xususan, N.N. Azizxo‘jayeva pedagogik texnologiya va pedagogik mahorat o‘rtasidagi o‘zaro bog‘liq­
likni ilmiy asoslab bergan. Muallifning fikricha, pedagogik texnologiya o‘qituvchining kasbiy kompetentligini 
rivojlantirish, ta’lim jarayonini tizimli tashkil etish hamda o‘quv faoliyatini samarali boshqarish imkonini beruvchi 
muhim didaktik vosita hisoblanadi. Shu bilan birga, pedagogik texnologiyalar o‘qituvchining innovatsion faoliya­
tini rivojlantirishda metodik asos bo‘lib xizmat qiladi. Azizxo‘jayeva ta’lim jarayonini loyihalash, o‘quv faoliyatini 
bosqichma-bosqich tashkil etish va natijadorlikni ta’minlash masalalariga alohida e’tibor qaratadi.

Modulli o‘qitish texnologiyalarining nazariy va amaliy asoslari S.Yu. Ashurovaning ilmiy tadqiqotlarida 
ham yoritilgan. Tadqiqotchi modulli ta’limning asosiy mazmuni o‘quv materialini mantiqan tugallangan bo‘limlar 
asosida tashkil etish, o‘quvchilarning mustaqil faoliyatini kuchaytirish va o‘qitish jarayonini bosqichma-bosqich 
nazorat qilishdan iborat ekanligini ta’kidlaydi. Ashurova modulli o‘qitish tizimi ta’lim oluvchilarning bilimlarni 
mustaqil o‘zlashtirishiga, amaliy ko‘nikmalarini shakllantirishga hamda o‘quv jarayonining samaradorligini 
oshirishga xizmat qilishini ilmiy jihatdan asoslab beradi.

Innovatsion ta’lim texnologiyalarini qo‘llash muammolari N. Muslimov va hamkor mualliflar tomonidan ham 
keng tahlil qilingan. Ularning tadqiqotlarida ta’lim jarayonida innovatsion metodlar, interfaol yondashuvlar va 
zamonaviy pedagogik texnologiyalarni qo‘llash o‘qituvchilarning kasbiy kompetentligini rivojlantirishning muhim 
omillaridan biri sifatida qaraladi. Mualliflar ta’lim jarayonini loyihalash, pedagogik faoliyatni tizimli tashkil etish 
hamda o‘qituvchilarning innovatsion faoliyatga tayyorligini shakllantirishda zamonaviy texnologiyalarning di­
daktik imkoniyatlarini ko‘rsatib beradilar.

Yuqoridagi ilmiy manbalar tahlili shuni ko‘rsatadiki, modulli texnologiyalar ta’lim jarayonini tizimli tashkil 
etish, o‘qituvchilarning mustaqil va ijodiy faoliyatini rivojlantirish hamda innovatsion yondashuvlarni amaliyotga 
joriy etishda muhim ahamiyatga ega. Ayniqsa, boshlang‘ich sinf o‘qituvchilarining kasbiy faoliyatini takomil­
lashtirish jarayonida modulli ta’lim texnologiyalaridan foydalanish ularning pedagogik mahoratini oshirish, inno­
vatsion faoliyat ko‘nikmalarini shakllantirish va ta’lim sifatini yuksaltirishga xizmat qiladi.

TADQIQOT METODOLOGIYASI
Tadqiqotda tizimli yondashuv hamda modulli-loyiha ta’limi prinsiplari asosiy metodologik baza qilib 

olindi. Ishning ilmiy obyektivligini ta’minlash maqsadida nazariy tahlil (UNESCO va mahalliy olimlar tajribasi) 
hamda empirik metodlar (anketa so‘rovnomalari, dars kuzatuvlari) uyg‘unlikda qo‘llanildi. Tadqiqotning amaliy 
bosqichida o‘qituvchilarning innovatsion ko‘nikmalarini rivojlantirishga qaratilgan 6-bosqichli modulli-loyiha 
modeli sinovdan o‘tkazildi. Olingan natijalar miqdoriy va sifat tahlili metodlari orqali umumlashtirilib, taklif etilgan 
yondashuvning an’anaviy ta’limga nisbatan samaradorligi qiyosiy jihatdan asoslab berildi.

TAHLIL VA NATIJALAR
Modul ta’limi ilk bor 1972-yili Tokio (Yaponiya)da bo‘lib o‘tgan YuNESKOning butun jahon anjumanida 

e’tirof etilgan bo‘lib, hozirgi kungacha modulli o‘qitish muammolari bir qator olimlarning tadqiqot ishlarida turli 
darajada tahlil etilgan. N.N. Azizxo‘jayeva, Q.T. Olimov, A. Shoyusupova, S.Yu. Ashurovalar o‘z tadqiqotlarida 
modulli o‘qitish texnologiyalari, modulli ta’limni o‘quv mashg‘ulotlarida qo‘llash muammolari, modulli ta’lim 
uchun didaktik resurslarni yaratishga qo‘yiladigan talablarni asoslab berganlar.

Modul – biror fanning fundamental tushunchasi, ma’lum hodisa, mavzu yoki bir-biriga bog‘liq tushunchalar 
to‘plamidir. Modul – mantiqiy ravishda tugallangan, ishlab chiqilgan tamoyillar asosida qurilgan, o‘quv fanining 
bir yoki bir nechta fundamental tushunchalarini o‘rganishga yo‘naltirilgan o‘quv materialining birligidir.

Modul algoritm (algoritm – pedagogik texnologiya modullari o‘zaro joylashuvining hamda pedagogik 
texnologiya jarayonlarini amalga oshirish ketma-ketligining avvaldan belgilangan tartibini bildiradi) asosida tuzi­
ladi va quyidagi tarkibiy qismlardan iborat bo‘ladi: maqsad, nazariya, amaliyot, uslubiyat va nazorat.

Modulli ta’lim – ta’lim oluvchining mustaqil ravishda unga taqdim etilgan harakatlarning maqsadli dasturi, 
axborot banki, qo‘yilgan didaktik maqsadlarga erishish uchun uslubiy ko‘rsatmalarni qamrab olgan maxsus 
dasturdir.

Modulli ta’limning boshqa ta’lim turlaridan quyidagicha prinsipial farqlari mavjud:

•	 ta’lim mazmuni tugallangan, mustaqil modullar shaklida taqdim etiladi;

•	 o‘qituvchining o‘quvchi bilan muloqoti tubdan yangi asosda amalga oshiriladi.

Har bir ta’lim tizimi o‘zining ma’lum umumiy va xususiy tamoyillariga asoslanadi. Masalan, A. Shoyusupova 
o‘z ishida modul tizimining bir qator tamoyillarini sanab o‘tadi [4]:

1.	 Modullilik tamoyili – aniq didaktik maqsadlarga erishish uchun mo‘ljallangan modullar asosida tuziladi.

2.	 Maslahat berish tamoyili – o‘qituvchi faoliyatining o‘quvchilar tomonidan bilimlarning o‘rganilish darajasini 
ta’minlashni talab qiladi. Tinglovchilarning o‘quv materialini maqbul darajada o‘zlashtirish yo‘llarini topishga 
o‘rgatish zarurligi nazarda tutiladi.

3.	 Istiqbolni ko‘ra olish tamoyili – tinglovchilar tomonidan yaqin, o‘rta va alohida modullarning tushunilishi va 
fahmlanishi talab qilinadi. Bunda modul tizimida o‘quv maqsadlari ma’noli natijalar sifatida ko‘rilishi ko‘zda 
tutiladi.

4.	 Faollik tamoyili – tinglovchilarda faoliyatning turli ko‘rinishlari va uslublarining shakllanishi nazarda tutiladi.

5.	 Ta’lim beruvchi va ta’lim oluvchilar tengligi tamoyili – tomonlar tengligi, birgalikda harakat qilinishi, ya’ni 
o‘qituvchi va malaka oshirish kursini o‘tayotgan boshlang‘ich sinf o‘qituvchilarining muloqoti sub’ekt-sub’ekt 
munosabatlariga quriladi.

Boshlang‘ich sinf o‘qituvchilarining malakasini oshirishda o‘quv jarayonining davlat ta’lim talablariga mos 
ravishda, pedagogik texnologiya va zamonaviy axborot texnologiyalari asosida tashkil etilishi malaka oshirish 
jarayonida faoliyat olib boruvchi o‘qituvchilardan yuqori malakani talab qiladi. Shuning uchun boshlang‘ich 
ta’lim o‘qituvchilari quyidagi ta’lim metodlarini o‘zlashtirgan holda, o‘quv jarayonida qo‘llashni bilishlari zarur:

•	 og‘zaki metod (ma’ruza, suhbat, hikoya va boshqalar);

•	 amaliy mashg‘ulotlarni tashkil etish va o‘tkazish metodikasi;

•	 mustaqil ta’lim shakllari;

•	 o‘qitishning mantiqiy metodi;

•	 muammoli izlanish (reproduktiv) metodi;

•	 ko‘rgazmali metod;

•	 induktiv va deduktiv metodlar;

•	 ilmiy metodlar;

•	 o‘qitishning nazorat va o‘z-o‘zini nazorat qilish metodlari.

O‘quv mashg‘ulotlari jarayonida yuqoridagi metodlarni qo‘llash mumkin. Bulardan og‘zaki, ko‘rgazmalilik, 
o‘qitishning mantiqiy metodlari ma’ruza mashg‘ulotlarida, mustaqil ishlash, muammoli metodlar fanning amaliy 
mashg‘ulotlarida, ilmiy, induktiv va deduktiv metodlaridan esa tinglovchilarning mustaqil ta’limini tashkil etishda 
keng qo‘llanib kelinmoqda.

Boshlang‘ich sinf o‘qituvchilarini innovatsion faoliyatga tayyorlashda o‘qitish metodlarining eng maqbul 
usullarini tanlash kerak. O‘qituvchi o‘z fanini o‘quvchiga yetkazib berishda faqat tizimli yondashuv asosidagina 
bilim olish jarayonining maqsadi, vazifasi, mazmuni, metodlari, vositalari, shakllari kabi elementlari orasidagi 
bog‘liqlikka ahamiyat beradi.

O‘qitish metodlarining maqbul usulini tanlashning, ayni paytda o‘qitishning innovatsion usulini qo‘llashning 
asosiy mezonlari sifatida quyidagilarni belgilab olish mumkin:

•	 dars jarayonini rejalashtirish;

•	 o‘qitishning asosiy maqsadi;

•	 mavzu mazmunining xususiyatlari;

•	 o‘quvchi va o‘qituvchi ta’limiy faoliyati samaradorligini ta’minlashga yo‘naltirilgan imkoniyatlari;

•	 o‘qitishga ajratilgan vaqtdan optimal tarzda foydalanish;

•	 o‘qitishning mazmuni, tanlangan metodlarning mavjud pedagogik shart-sharoitlarga muvofiq kelishi.

Boshlang‘ich sinf o‘qituvchilarining innovatsion faoliyat yuritishining asosiy shartlaridan biri interfaol 
metodlar, pedagogik texnologiyalarning mohiyatini anglashdir.

Boshlang‘ich sinf o‘qituvchilarini malaka oshirish jarayonida innovatsion faoliyatga tayyorlashda o‘ti­
layotgan fan mavzusi bo‘yicha ularning mustaqil ishlashini ta’minlash muhim ahamiyat kasb etadi. Hozirgi 
kunda mustaqil ishlashga qaratilgan interfaol metodlardan biri loyiha usulidir.

Ta’lim jarayonini loyihalash, asosan, loyihalar bilan ishlashni o‘rganish, o‘quvchilarning o‘zlashtirish ko‘rsat­
kichlarini kuchaytirish maqsadida qo‘llanilib kelinadi. Bu usul mavzularni mustaqil o‘rganish bilan bir qatorda 

shaxsiy qobiliyatlari, bilim va ko‘nikmalarini rivojlantirishga qaratilgandir. Shuningdek, bu usul o‘quvchi faoli­
yatida uchraydigan atamalarni va unda bajariladigan amaliy ishlarni oldindan bilishga yordam beradi. Loyiha 
usulining maqsadi o‘zlashtiruvchida malaka va ko‘nikmalarni ish o‘rnida emas, ta’lim jarayonida o‘rganib, bilim, 
ko‘nikma va malakalarini shakllantirishdir. Bu metod orqali o‘quvchi fanga oid bilim va ko‘nikmalardan tash­
qari tashabbus ko‘rsatish, muammolarga tizimli yondashish, biror muammoni o‘zi hal qilishi, doimo o‘z ustida 
ishlashi, qarorlarni mustaqil qabul qilishi kabi qobiliyatlarga ega bo‘ladi.

Loyiha usulini quyidagicha qo‘llash mumkin:

1.	 Aniq cheklangan topshiriq, masalan, biror mavzuni rejalashtirishdan boshlab, to tayyor bo‘lgunga qadar 
olib boriladigan ishlar tartibi.

2.	 Topshiriq murakkab va mavjud bilimlarni boshqa vaziyatlarda qo‘llashni talab qiladigan bo‘lishi, ishtirok­
chilar qiyinchiliklarni hal qilishlari hamda mavjud bilimlaridan tashqari boshqa bilim va ko‘nikmalarini 
ishlatishga majbur bo‘lishlari kerak.

3.	 O‘zlashtirilgan bilimlari bilan yangi topshiriqlarni reja asosida va iloji boricha mustaqil bajarishni talab qilish 
kerak.

Ta’lim doirasida biror topshiriqni bajarishga qaratilgan vazifalarni amalga oshirish uchun ularning mustaqil 
ishlari bo‘lishi mumkin. Topshiriq berilgan vaqtdan boshlab to uning yechimigacha o‘qituvchi tinglovchilarni 
mustaqil ravishda o‘rganishga jalb etib turadi. O‘rganish jarayonini nazorat qiladi va tizimli ravishda boshqaradi.

Loyiha usulining asosiy maqsadi, bir tomondan, boshlang‘ich ta’limda o‘qitiladigan biror mavzuni loyihalash 
uchun kerakli barcha bilimlar va ko‘nikmalarni o‘rganish bo‘lsa, boshqa tomondan, topshiriqni yechish usuli 
doim tanlangan mavzuning mazmun jihatdan o‘quvchilarda bilim va ko‘nikmalarni rivojlantirishga mo‘ljallangan 
bo‘lishidir.

Loyiha usulidan foydalanishda o‘qituvchi quyidagi vazifalarni bajaradi: loyiha usuli jarayonida bajariladigan 
topshiriqlarni ishlab chiqadi, loyihani rejalashtiradi, beriladigan topshiriqlarni o‘quvchilarning imkoniyatlariga, 
qiziqishlariga moslashtiradi va topshiriq bajarilishini ta’minlaydi, o‘quvchilarni loyiha usulida bajariladigan ishlar 
bilan tanishtiradi hamda ularning bajarayotgan ishini kuzatib boradi. Loyiha usuli 6 ta bosqich shaklida amalga 
oshiriladi (1-rasm).

Loyiha usulini amalga oshirish bosqichlari:

1.	 Topshiriq yuzasidan ma’lumot to‘plash. Bu vaqtda o‘qituvchi loyihaga tegishli topshiriqlarni hamda 
ma’lumot yig‘ishga oid yo‘naltiruvchi savollarni tayyorlaydi. O‘qituvchi tinglovchilarni topshiriq mazmunini 
tahlil qilishga jalb etadi. Boshlang‘ich ta’lim kursi tinglovchilari mustaqil ravishda darslik, elektron darslik, 
jadvalli kitoblar, tarqatma materiallar, qo‘shimcha adabiyotlardan foydalangan holda ma’lumot to‘playdilar. 
Masalan, “Mutaxassislik nazariyasi va metodikasi” fanidan tinglovchilarga variant bo‘yicha topshiriqlar 
beriladi.

2.	 Topshiriqni bajarishni rejalashtirish. Tinglovchilar mustaqil ravishda berilgan topshiriqni boshlash va 
yakunlashga oid ish rejalarini tuzadilar.

3.	 Topshiriq yuzasidan qaror qabul qilish. Tinglovchilar o‘qituvchi bilan birgalikda rejalashtirish davrida 
yuzaga kelgan natijalarni muhokama qiladilar. Keltirilgan yechimlar bir-biri bilan taqqoslanadi va eng 
ma’qul variant tanlab olinadi.

4.	 Qabul qilingan qarorni amalga oshirish. Tinglovchilar topshiriqlarni reja asosida mustaqil ravishda, 
yakka tartibda bajaradilar. O‘qituvchi jarayonni nazorat qilib turadi, nazorat natijalarini baholash mezon­
lariga amal qilgan holda belgilab boradi. Unda tinglovchilarning muloqot qobiliyatlari, topshiriqqa ongli 
munosabati hisobga olinadi.

5.	 Olingan natijalarni tekshirish va tahlil qilish. Tinglovchilar ish natijalarini o‘zlari tekshiradilar (masalan, 
tayyor bo‘lgan loyiha). Tinglovchilar bir-birining (boshqalarning ishlarini baholash) ish natijalarini tekshirishga 
ham jalb qilinadi.

6.	 Topshiriq yuzasidan xulosa chiqarish. Tinglovchilar hamda o‘qituvchi ish jarayonini va natijalarini birga­
likda yakuniy suhbat davomida tahlil qilib, xulosa chiqaradilar.

Boshlang‘ich sinf o‘qituvchilarining malakasini oshirish jarayonining har bir mashg‘ulotida fikrlar alma
shuvi, suhbatlashuv, amaliy mashqlar bajartirish, boshlang‘ich sinflarda o‘qitiladigan fanlarga oid topshiriqlar, 
ta’limiy o‘yinlar, bahs-munozaralar, ta’lim jarayonidagi baholash, o‘quv materialini turli metodlar asosida o‘rgatish, 
muammoli suhbat, tadqiqotlar, induktiv va deduktiv muhokamalar, kitob bilan mustaqil ishlash, ta’limda AKTdan 
(kompyuter, multimedia, audiomatnlardan) foydalanish, og‘zaki so‘rov, yozma ishlar, mustaqil nazorat ishlari 
singari ta’lim metodlari u yoki bu darajada keng qo‘llaniladi.

Zamonaviy sharoitlarda samarali yechimlarni ishlab chiqish uchun nafaqat axborot va ma’lumotlardan, 
balki fandagi eng yangi qarashlardan ham foydalanish zarurati yuzaga kelmoqda.

Yaratilgan bilimlar bankining o‘ziga xos xususiyatlaridan biri uning uzluksiz ravishda yangi ma’lumotlar 
bilan boyitib borilishidir. Bu vazifani amalga oshirishda ikki usuldan foydalaniladi:

1.	 O‘qituvchi o‘z ustida qo‘shimcha ishlashi natijasida olgan yangi bilimlarini doimiy ravishda bilimlar bankiga 
kiritib boradi.

2.	 O‘qituvchi tomonidan taklif qilingan axborot o‘quvchi tomonidan tahrir qilinadi va bilimlar bankiga kiritiladi.

O‘qituvchi o‘zi bilgan yoki tajribada ko‘rgan narsalarga asoslangan holda har bir mashg‘ulotni tashkil etsa, 
uning samarasi ko‘proq bo‘ladi. Material amaliy faoliyat uchun nechog‘lik kam talab etiladigan bo‘lsa, kasbiy 
mahoratga erishishda o‘qituvchi uchun uning ahamiyati shuncha kam bo‘ladi.

XULOSA VA TAKLIFLAR
Yuqorida sanab o‘tilgan mashg‘ulot metodlari tinglovchilarda idrok va xotira, diqqat-e’tibor va tafakkur, 

tasavvur va mantiqni birlashtirishi kerak. Unda o‘zlashtirishga ehtiyoj va mayl, rag‘bat qanchalik kuchli bo‘lsa, 
natija ham shunchalik samarali bo‘ladi. Ta’lim berish jarayonida amaliy mashg‘ulotlar va mustaqil ta’lim turlari 
yaxshi natijalar berdi. Ma’ruza darslarida o‘tilgan mavzular yuzasidan bajarilgan topshiriqlar amaliy mashg‘ulot­
larda mustahkamlanib boriladi. Shularga asoslanib, malaka oshirish jarayonida boshlang‘ich sinf o‘qituvchisini 
innovatsion faoliyatga tayyorlashda turli pedagogik texnologiyalardan foydalanish maqsadga muvofiqligini 
e’tirof etish mumkin.

Foydalanilgan adabiyotlar ro‘yxati:
1.	 O‘zbekiston Respublikasi Vazirlar Mahkamasining 2018-yil 11-sentabrdagi “Innovatsion faoliyatni yanada qo‘llab-quv­

vatlash chora-tadbirlari to‘g‘risida”gi 721-son qarori: 
2.	 O‘zbekiston Respublikasi Prezidentining 2022-yil 28-yanvardagi “2022–2026-yillarga mo‘ljallangan Yangi O‘zbekiston­

ning taraqqiyot strategiyasi to‘g‘risida”gi PF-60-son Farmoni: https://lex.uz/ru/docs/-5841063 
3.	 Azizxo‘jayeva N.N. Pedagogik texnologiya va pedagogik mahorat. – Toshkent: TDPU, 2003. – 174 b.
4.	 Ashurova S.Yu. Yengil sanoat yo‘nalishlari bo‘yicha kichik mutaxassislar tayyorlashda maxsus fanlarni modulli o‘qitish­

ning ilmiy-uslubiy asoslari (“Tikuvchilik ishlab chiqarish” yo‘nalishi misolida): ped. fan. nomz. dis. avtoref. – Toshkent, 
2005. – 22 b.

5.	 Muslimov N. va boshqalar. Innovatsion ta’lim texnologiyalari. – Toshkent, 2015. – 208 b.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

13.00.00

13.00.01

13.00.02

13.00.03

13.00.04

13.00.05

13.00.06

13.00.07

13.00.08

13.00.09

07.00.00

19.00.00

01.00.00

02.00.00

03.00.00

09.00.00

10.00.00

11.00.00

